
CANTO




Non m’haie legato strega fattocchiara,

Perchiepettola brutta zantragliosa, `

E Carmosina mia scura ed ammara

Faie che co mica stia pe chessa cosa, 

Zitto, la burla costaratte cara

Ca vennetta farraggio auta è famosa

Vù se t’havesse mò le mano adduosso

Acciso sia se sano havisse nn’uosso. 



Tiente ragazzo, le respose Cenza, 

(Ch’accossì la guagnastra era chiammata)

De che te cride stare mpretennenza

Che me la fruscia co la sbraviata,

Và straccia vrache mio ped auta penza

Ca chiù pe te non stongo ammartellata

E s’haie golio d’havere ste bellizze 

Va ca n’haie sceca; quanto curre, e mpizze.



A me co felatielle, pane a parte

Guatiaro, zuca vroda, mariuolo,

Tu faie co mico de lo capo parte

E po vorrisse quarche ferraiuolo, 

Tu saie ca l’hommo mio è chiù de Marte

E te fa co no cauce ire à lo Muolo, 

Squagliamette da nanze stammatina

Se provare non vuoie la tremmentina.



Venga, esca, dov’è chisto smargiassone

Con chisso la vogl’io (Ciullo decette)

Ca se schitto le dò no secozzone,

Con cheste mano mò che songo nette;

Voglio che zompa commo no pallone, 

E corra iusto commo le staffette. 

Ca io quanno da vero stò nzorsato

Me la piglio co miezo lo mercato. 

